
Viano – in pitschen paradis
sin 1280 meters

Excursiun sin ina spunda spuretga dal Puschlav

DA CLAUDIA CADRUVI / ANR

■ «Speranza na vegn nagin auto en-
cunter», pensan ins, sch’ins charre-
scha l’emprima giada la via stretga
vers Viano siadora. Per cletg sfuschi-
gnan mo luschards avant las rodas da
l’auto vi. En l’emprima storta stat in
sontget. En la terza e quarta storta pus-
pè. Anghels, madonnas e sontgs da tut-
tas sorts stattan spalier e protegian ils au-
tomobilists. Era sche la cretta n’è betg
gist la pli ferma – ils sontgs quieteschan
e stgatschan il snuizi, sche la via penda
puspè ina giada sur il grip ora u sche
crappa giascha amez la via. Enfin Viano
hai forsa diesch sontgets - betg in sulet è
da memia. Abstrahà dal stretganim è la
via a Viano asfaltada e bain en stan.

Ins na duess betg charrar en in dai a
Viano, mabain tegnair airi mintgatant
per giudair la vista u contemplar l’aua da
la cascada che croda paucs meters sper
via a val.

Chasas novas
La vaira surpraisa spetg’ins dentant pir
en il vitg. Pertge era sche Viano sa chat-
ta sin ina spunda stippa, n’è il vitg betg
abandunà. Il cuntrari. In tozzel chasas
stattan a mugrin enturn la baselgia dal
vitg e tuttas paran abitadas. I dat en egl
che strusch ina chasa va en decadenza. Ils
chasaments da crap èn renovadas cun
premura e sin ils tetgs èn las plattas crap
cavigliadas en ritscha.

Ins vesa era singulas chasas resch no-
vas e sur il vitg mussa ina crana ch’ins è
londervi da construir in ulteriur bajetg.

En ina da las duas ustarias da Viano
survescha l’ustiera Loreta Bottoni in
«piatto freddo» cun «roba nostra». Que-
sta rauba sin il taglier gusta prima. I sa
tracta da liongia e coppa – tut fatg si
Viano dal frar da l’ustiera. Bernardo

Bottoni, l’um da l’ustiera, è stà durant
decennis il scolast da Viano. Cura ch’el
è ì en pensiun, han ins serrà la scola. Da-
pi lura van ils scolars cun il «pulmino»
a Brusio.

Duas ustarias
Sch’ins dumonda il scolast pertge che
Viano è sa mantegnì uschè bain e dan-
under che la bainstanza vegnia en quest
vitg muntagnard, raquinta el da pli baud.
Suenter la guerra saja il vitg stà enconu-
schent per la cuntrabanda. Bunamain
mintgin haja empruvà da gudagnar in-
satge cun quest «affar». Sch’ins gieva aTi-
rano, purtavan ins intgins satgs zutger u
café sur ils cunfins, ed enavos vegnevan
ins cun ris.

«E Vus? Avais Vus era fatg cuntraban-
da?» «Na, jau betg. Jau sun be stà scolast.»
Ma i stoppia esser che la glieud avevia
bun inschign per la cuntrabanda, pertge
ins haja darar traplà insatgi.

Fin viadent en ils onns novanta pos-
sedeva Viano anc in post da duana. Bot-
toni ha mintgamai mussà talian als da-

ziers da la svizra tudestga che faschevan
servetsch a Viano.

La via
è impurtantissima

Set uffants vivan a Viano. In da quels è
Eleonora che less dispit schar far ina fo-
tografia co ch’ella va cun velo sin la via
sulada. Ses bab, Ivan Lanfranchi, è in
dals sis purs che cultivescha ils prads ed
ils mises enturn Viano. Ses tiers ha el
da preschent da l’autra vart da la val sin
in mises sur Cavaione. Perquai sto el
savens ir vi e nà – u plitost si e giu –
cun auto. Per ina pitschna baterlada
tanschi tuttina anc dabot e per la foto-
grafia va el schizunt anc per sia dunna
Stefania. Sper ils purs dettia quai in’en-
tira partida d’abitants che penduleschi-
an mintga di giu Bursio a la lavur. Per
il futur a Viano na fan ils giuvens geni-
turs nagins quitads. L’onn proxim ve-
gnia anc ina famiglia giuvna cun uf-
fants ad abitar a Viano, sa legra la pu-
ra. Quels stoppian mo anc finir da ba-
jegiar la chasa.

Viano è sin 1280 meters sur mar e tu-
tga tar la vischnanca da Brusio. La dif-
ferenza d’autezza tranter ils dus vitgs
munta 750 meters. A Viano vivan ra-
dund 70 abitants. La stad hai dapli
glieud, perquai ch’era ils mises èn po-
pulads. A Viano datti sis purs e set uf-
fants. Blers pendularis lavuran giu a
Brusio e carreschan mintga di si e giu.
Ils scolars van cun il pitschen auto da
posta a scola a Bursio. L’auto da posta
charrescha quatter giadas en di a val.
La dumengia vegn mintgamai Don
Giuseppe a far messa a Viano.

D’avair ina buna via saja essenzial
per Viano, di Rodolfo Plozza
(pcd/Brusio). Ins investeschia mintg
onn intgins 100 000 francs en il
mantegniment da la via per che la
glieud possia viver a Viano e vegnir a
Brusio a lavurar. Uschia restia il vitg
populà. Deplorablamain na gartegia
quai betg dapertut uschè bain sco a
Vianp. A Cavaione, ina fracziun che
sa chatta gist visavi da Viano mede-
mamain sin ina spunda stippa, na
pon ins betg pli franar la depopula-
ziun.

Ina fracziun da Brusio

Loreta e Bernardo Bottoni – l’ustiera ed il scolast. FOTOS C. CADRUVI

Las streglias èn tessaglia.

Els fan il pur: Ivan e Stefania Lanfranchi cun lur uffants Elia ed Eleonora.

Puspè in
sontget en

la storta.

Sontgets en mintga storta. Via spuretga. Un grotto: En quests tschalers per chaschiel e latg èsi adina flot

